
MOZZJONI GĦAL RIŻOLUZZJONI TAL-PARLAMENT EWROPEW

dwar il-Għanijiet ta’ Żvilupp għall-Millennju - il-punt f’nofs triq
(2007/NNNN(INI))

Il-Parlament Ewropew,

– wara li kkunsidra d-Dikjarazzjoni tal-Millennju tat-18 ta' Settembru 2000, li tistabbilixxi l-
Għanijiet ta' Żvilupp għall-Millennju (MDGs) bħala kriterji stabbiliti b'mod konġunt mill-
komunità internazzjonali għall-eliminazzjoni tal-faqar,

– wara li kkunsidra r-Rapporti suċċessivi dwar l-Iżvilupp tal-Bniedem imħejjija mill-
Programm ta’ Żvilupp tan-Nazzjonijiet Uniti,

– wara li kkunsidra r-riżoluzzjoni tiegħu tat-12 ta’ April 2005 dwar l-irwol ta’ l-Unjoni 
Ewropea għalbiex jintlaħqu l-Għanijiet ta’ Żvilupp għall-Millennju1,

– wara li kkunsidra d-Dikjarazzjoni ta' Ruma dwar l-Armonizzazzjoni, adottata fil-25 ta' 
Frar 2003, u d-Dikjarazzjoni ta' Pariġi dwar l-Effikaċja ta’ l-Għajnuna, adottata fit-2 ta’ 
Marzu 2005 wara l-Forum ta’ Livell Għoli dwar l-Armonizzazzjoni u l-Allinjament għall-
Effikaċja ta’ l-Għajnuna (minn issa ‘l quddiem imsejħa ‘d-Dikjarazzjoni ta' Pariġi’),

– wara li kkunsidra l-Istqarrija Konġunta tal-Kunsill u tar-rappreżentanti tal-Gvernijiet ta' l-
Istati Membri li ltaqgħu fi ħdan il-Kunsill, il-Parlament Ewropew u l-Kummissjoni dwar 
il-Politika ta' Żvilupp ta' l-Unjoni Ewropea: ‘Il-Kunsens Ewropew’ (minn issa ‘l quddiem 
imsejjaħ ‘Il-Kunsens Ewropew għall-Iżvilupp’),

– wara li kkunsidra l-Komunikazzjoni tal-Kummissjoni intitolata 'Strateġija ta' l-UE għall-
Afrika: Lejn patt Ewro-Afrikan biex ikun aċċellerat l-iżvilupp ta’ l-Afrika' 
(COM(2005)0489),

– wara li kkunsidra r-riżoluzzjoni tiegħu tas-17 ta’ Novembru 2005 dwar strateġija ta’ 
żvilupp għall-Afrika,

– wara li kkunsidra l-pożizzjoni tiegħu tat-18 ta’ Mejju 2006 dwar il-proposta għal 
regolament tal-Parlament Ewropew u tal-Kunsill li jistabbilixxi strument ta’ finanzjament 
għall-iżvilupp u l-koperazzjoni ekonomika2,

– wara li kkunsidra r-rapporti annwali tas-Segretarju Ġenerali tan-NU dwar l-
implimentazzjoni tad-Dikjarazzjoni tal-Millennju tan-Nazzjonijiet Uniti, li l-aħħar wieħed 
minnhom sar f’Lulju ta’ l-2006,

– wara li kkunsidra r-rapport mill-Forza tax-Xogħol għall-Proġett tal-Millennju tan-NU 
mmexxija mill-Professur Jeffrey Sachs ‘L-Investiment fl-Iżvilupp: pjan prattiku biex 
jintlaħqu l-Għanijiet ta' Żvilupp għall-Millennju',

  
1 ĠU C 33 E, 9.2.2006, p. 311.
2 Testi Adottati f'dik id-data, P6_TA(2006)0217.

– wara li kkunsidra r-Rapport tal-Konferenza tan-NU dwar il-Kummerċ u l-Iżvilupp 
(UNCTAD) - Il-Pajjiżi l-Anqas Żviluppati 2002: Kif jiskappaw min-Nassa tal-Faqar,

– wara li kkunsidra r-rapporti annwali tal-UNICEF dwar l-Istat tat-Tfal tad-Dinja u l-
Konvenzjoni tan-Nazzjonijiet Uniti ta’ l-1989 dwar id-Drittijiet tat-Tfal,

– wara li kkunsidra r-Rapport tal-Kummissjoni Ewropea dwar ‘L-Għanijiet ta’ Żvilupp 
għall-Millennju 2000-2004’ (SEC(2004)1379),

– wara li kkunsidra r-Rapport Annwali dwar il-Monitoraġġ Globali tal-Bank Dinji, li l-aktar 
wieħed riċenti kien ippubblikat f’April ta’ l-2007,

– wara li kkunsidra r-Rapport ta’ l-OECD ta’ l-2006 dwar il-Koperazzjoni għall-Iżvilupp, li 
l-aktar wieħed riċenti kien ippubblikat f’Marzu 20071,

– wara li kkunsidra d-dikjarazzjonijiet u l-konklużjonijiet finali ta’ konferenzi 
internazzjonali, b’mod partikulari l-Konferenza Internazzjonali dwar il-Finanzjament 
għall-Iżvilupp (Monterrej, 2002), is-Samit Dinji ta’ l-2005 (New York, 2005), is-Samit 
Dinji dwar l-Iżvilupp Sostenibbli (Johannesburg, 2002), it-Tielet Konferenza tan-
Nazzjonijiet Uniti dwar il-Pajjiżi l-Anqas Żviluppati (Brussell, 2001), ir-Raba’ 
Konferenza Ministerjali ta' l-Organizzazzjoni Dinjija tal-Kummerċ (WTO) (Doha, 2001), 
il-Konferenza Internazzjonali dwar il-Popolazzjoni u l-Iżvilupp (ICPD) (il-Kajr, 1994), is-
sessjoni speċjali ta’ l-Assemblea Ġenerali tan-NU ta’ l-1999 biex tirrevedi l-progress li 
kien sar lejn l-ilħuq ta’ l-għanijiet ta’ l-ICPD (‘il-Kajr + 5'), u l-Forum Dinji dwar l-
Edukazzjoni (Dakar, 2000),

– wara li kkunsidra r-riservi nazzjonali espressi mill-Istati Membri ta’ l-UE fid-
dikjarazzjonijiet u l-konklużjonijiet finali tal-konferenzi msemmija hawn fuq,

– wara li kkunsidra l-impenji li saru mill-UE fis-Samit ta’ Barċellona f’Marzu ta’ l-2002 
qabel ma saret il-Konferenza ta’ Monterrej,

– wara li kkunsidra l-impenji mogħtija mill-G8 fi Gleneagles fl-2005 dwar il-volum ta' l-
għajnuna, dwar l-għajnuna lill-Afrika ‘l isfel mis-Saħara, u dwar il-kwalità ta' l-għajnuna,

– wara li kkunsidra l-Artikoli 177 sa 181 tat-Trattat li jistabbilixxi l-Komunità Ewropea u l-
Artikoli III-316 sa 318 u III-321 tat-Trattat li jistabbilixxi Kostituzzjoni għall-Ewropa,

– wara li kkunsidra l-Komunikazzjoni tal-Kummissjoni intitolata 'L-Għajnuna ta' l-UE:
‘Inwettqu l-impenji aktar, aħjar u aktar malajr' (COM(2006)0087),

– wara li kkunsidra l-komunikazzjoni mill-Kummissjoni lill-Kunsill u lill-Parlament 
Ewropew intitolata ‘Inżidu l-impatt ta’ l-għajnuna ta’ l-UE: qafas komuni biex jitfasslu 
dokumenti dwar l-istrateġiji tal-pajjiżi u pprogrammar multiannwali konġunt’ 
(COM(2006)0088),

– wara li kkunsidra l-komunikazzjoni tal-Kummissjoni intitolata ‘L-aċċellerar tal-progress 

  
1 ippubblikat f’Marzu 2007, ISBN Numru 9789264031050.

f’li jintlaħqu l-Għanijiet ta’ Żvilupp għall-Millennju - Il-Finanzjament għall-Iżvilupp u l-
Effikaċja ta’ l-Għajnuna’ (COM(2005)0133),

– wara li kkunsidra l-konklużjonijiet tal-laqgħa tal-Kunsill ta’ l-Affarijiet Ġenerali u tar-
Relazzjonijiet Esterni li saret fl-10 u l-11 ta’ April 2006 dwar il-finanzjament għall-
iżvilupp u l-effikaċja ta’ l-għajnuna Ewropea,

– wara li kkunsidra l-komunikazzjoni tal-Kummissjoni intitolata 'Kodiċi ta' Kondotta ta' l-
UE dwar it-Tqassim tax-Xogħol fil-Koperazzjoni għall-Iżvilupp’ (COM(2007)72),

– wara li kkunsidra r-riżoluzzjoni tiegħu tas-6 ta' April 2006 dwar l-effikaċja ta' l-għajnuna 
u l-korruzzjoni f'pajjiżi li qegħdin jiżviluppaw1,

– wara li kkunsidra r-riżoluzzjoni tiegħu tat-22 ta’ Jannar 2007 dwar l-għajnuna baġitarja 
għall-pajjiżi li qed jiżviluppaw2,

– wara li kkunsidra l-Artikolu 45 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Iżvilupp (A6-0000/2007),

A. jinnota li s-sena 2007 timmarka l-punt f’nofs it-triq lejn l-ilħuq ta’ l-Għanijiet ta’ Żvilupp 
għall-Millennju u għalhekk toffri opportunità unika biex wieħed iwieżen x’fadal li jsir,

B. billi fl-Afrika ‘l isfel mis-Saħara ħafna pajjiżi m’humiex mixjin fi triq li twassalhom biex 
jilħqu xi wieħed mill-Għanijiet ta’ Żvilupp għall-Millennju u wkoll billi f’ħafna pajjiżi bi 
dħul medju hemm reġjuni u gruppi etniċi iffurmati minn miljuni ta’ nies li qed jagħmlu 
progress li m’huwiex sodisfaċenti,

C. billi l-Kunsill ta’ l-UE stabbilixxa l-Aġenda għas-Samit tal-G8 fi Gleneagles f’Lulju ta’ l-
2005 peress li f’Mejju ta’ l-2005 kien qabel li 0.7 % tad-Dħul Gross Nazzjonali (GNI) 
jingħata bħal Assistenza Uffiċjali għall-Iżvilupp (ODA) sa l-2015 u li din iż-żjieda fil-
għajnuna hija prerekwiżit fundamentali sabiex jintlaħqu l-Għanijiet ta’ Żvilupp għall-
Millennju,

D. billi d-DAC ta’ l-OECD jippermetti li fejn jittaffa d-dejn dan ikun magħdud mal-
kontribuzzjonijiet ta' Assistenza Uffiċjali għall-Iżvilupp (ODA) tal-pajjiż donatur alavolja 
dan ma jirrappreżentax it-trasferiment ta’ xi riżorsi ġodda mill-pajjiżi donaturi għall-
pajjiżi riċevituri,

E. billi kull sena tinħtieġ is-somma ta’ EUR 6.9 biljuni ta’ Assistenza Uffiċjali għall-Iżvilupp 
(ODA) jekk għandu jintlaħaq il-Għan ta’ Żvilupp għall-Millennju dwar l-edukazzjoni 
bażika u billi l-ODA globali kurrenti għall-edukazzjoni bażika hija ta’ madwar EUR 1.6 
biljun - li minnhom l-UE tikkontribwixxi EUR 0.8 biljun,

F. billi l-finanzjament stmat li hu meħtieġ biex jintlaħqu l-Għanijiet ta’ Żvilupp għall-
  

1 Testi Adottati f'dik id-data, P6_TA(2006)0141.
2 T6-0043/2007, għadha mhix ippubblikata.

Millennju għas-saħħa huwa ta’ EUR 21 biljun fis-sena u l-finanzjament preżenti jissodisfa 
biss 36% ta’ din il-ħtieġa u billi anke b’żieda antiċipata fl-ODA ta’ l-UE sa l-2010 l-fondi 
disponibbli se jkunu jkopru biss 41% tal-EUR 21 biljun meħtieġa - li jħallu nuqqas ta’ 
EUR 11.9 biljun fis-sena fil-finanzjament,

1. Ifakkar fl-impenn magħmul mill-pajjiżi tal-G8 fi Gleneagles fl-2005 li jirduppjaw l-
għajnuna għall-Afrika ‘l isfel mis-Saħara sas-sena 2010 u jesprimi d-diżappunt tiegħu li, 
skond l-OECD, l-ODA bl-esklużjoni tat-tafja tad-dejn għall-Afrika ‘l isfel mis-Saħara 
‘kien statiku fl-2006’;

2. Jisħaq li sabiex jissodisfaw l-impenji finanzjarji tagħhom lejn l-Afrika, kull wieħed mid-
donaturi tal-G8 se jkollu jipprovdi lill-Afrika EUR 15-il biljun oħra sa l-2010, minbarra l-
livelli tagħhom ta’ l-2004, iżda li huma wisq ‘il bogħod milli jirnexxilhom jagħmlu dan;

3. Jilqa’ b’sodisfazzjoni l-azzjoni li ttieħdet minn ħafna pajjiżi ta’ l-UE meta kkanċellaw id-
dejn tal-pajjiżi li qegħdin jiżviluppaw; jesprimi t-tħassib tiegħu, madanakollu, li 
kanċellamenti ta’ dejn bħal dawn kabbru l-figuri ta’ l-għajnuna ta’ l-UE b’madwar 30% fl-
2006, li jfisser li s-sena l-oħra l-Istati Membri nefqu 0.31 % tad-Dħul Gross Nazzjonali 
(GNI) f’għajnuna propja, filwaqt li ma laħqux l-objettiv intermedjarju kollettiv ta’ 0 33%;

4. Jiddispjaċih li meta ninsabu f’nofs triq tal-perjodu ta’ implimentazzjoni għall-MDGs, l-
ODA mill-UE ta’ 15 qed tonqos bħala sehem mill-GNI minn 0.44% ODA/GNI fl-2005 
għal 0.43% ODA/GNI fl-2006;

5. Iffaħħar lil dawk l-Istati Membri li laħqu jew qabżu l-mira taz-0.7% ta' l-ODA/GNI u lil 
dawk li qiegħdin iżidu l-livelli ta’ għajnuna propja tagħhom, imma jiddispjaċih li xi 
pajjiżi ta’ l-UE ta’ 15 ma ġabux il-mira temporanja ta’ 0.33% b’marġini wiesa’ fl-2006;

6. Jinnota li bħala pajjiż kbir tal-G8, l-Italja ma ġabitx il-mira ta’ 0.33% b’marġini wiesa’, 
bil-għajnuna tagħha fl-2006 li kienet tilħaq biss l-ammont ta’ 0.2% tad-dħul nazzjonali 
tagħha, wara tnaqqis f’daqqa ta’ 30% fil-livelli ta’ għajnuna reali;

7. Jinnota li l-Portugall, li mistennija tospita s-Samit li se jsir bejn l-UE u l-Afrika matul il-
Presidenza tiegħu, laħaq biss iz-0.21% ta' l-ODA/GNI fl-2006;

8. Jinnota li l-agħar tkabbir artifiċjali ta’ l-għajnuna sar mill-Awstrija (57%), Franza (52%), 
l-Italja (44%), il-Ġermanja (53%) u r-Renju Unit (28%), u jinnota wkoll li l-Ġermanja, li 
għandha f’idejha l-Presidenza kemm ta’ l-UE u kemm tal-G8, ma kinitx tilħaq il-mira ta’ 
0.33% ta’ ODA/GNI kieku ma kabbritx l-għajnuna tagħha artifiċjalment;

9. Iħeġġeġ lill-Istati Membri ta’ l-UE jimpenjaw ruħhom li jagħmlu evalwazzjonijiet regolari 
tal-progress li jkun qed isir lejn il-miri ta’ l-ODA fil-Kunsill tal-Ministri tal-Finanzi u fil-
Kunsill tal-Ministri ta’ l-Affarijiet Barranin u ta’ l-Iżvilupp;

10. Iħeġġeġ lill-UE u lill-G8 jagħirfu l-importanza dejjem tikber ta’ donaturi ġodda, u b’mod 
partikulari ċ-Ċina, u biex lil dawn id-donaturi ġodda jdaħħluhom fi djalogu fuq l-approċċi 
u l-istandards għall-assistenza barranija;

11. Iħeġġeġ lill-UE żżid l-impenji ta’ l-ODA tagħha għall-edukazzjoni biex timla l-vojt ta’ 



PR\664877MT.doc 7/15 PE 388.523v01-00

MT

EUR 5.3 biljun f’finanzjament, u peress li l-isfida maġġuri li qed tiffaċċja lill-Inizjattiva 
għal Rotta Mgħaġġla tal-Bank Dinji (Fast Track Initiative) hija n-nuqqas ta’ finanzjament 
estern, il-Kummissjoni għandha tkun imfaħħra talli tat bidu lill-isforzi biex jiżdiedu l-
pleġġijiet tad-donaturi;

12. Jistieden lill-UE żżid il-proporzjon tagħha ta’ l-ODA globali għas-saħħa mis-6.6% li 
hemm bħalissa, sabiex tkopri l-vojt ta’ EUR 11.9 biljun f'finanzjament fis-sena tat-total 
stmat ta’ EUR 21 biljun fis-sena meħtieġa biex jissodisfaw il-ħtiġijiet globali ta’ l-infiq 
fis-saħħa u jitlob li jingħata appoġġ kontinwu u akbar għall-Fond Globali tas-Saħħa;

13. Jistieden lill-Unjoni Afrikana tkompli bl-appoġġ tagħha għad-Dikjarazzjoni ta’ Abuja ta’ 
l-2001 li tikkonferma li l-pajjiżi għandhom jallokaw għall-inqas 15% tal-baġits nazzjonali 
tagħhom għall-kura tas-saħħa imma jiddispjaċih li żewġ Stati Afrikani biss żammew din 
il-wegħda;

14. Iħeġġeġ lill-UE tkompli tkun fuq quddiem nett bl-isforzi biex ikunu appoġġjati d-drittijiet 
tas-saħħa sesswali u riproduttiva billi jinżammu sħaħ livelli ta’ finanzjament, inkluż l-
ippjanar tal-familja, it-trattament tal-mard trasmess sesswalment (STDs) u servizzi ta’ 
abort sikur;

15. Jinsisti li l-Kummissjoni u l-Istati Membri jużaw il-Kodiċi ta’ Kondotta dwar il-
Koordinazzjoni tad-Donaturi biex ikun żgurat li l-infiq fis-saħħa u l-edukazzjoni u l-
programmi relatati magħhom huma kkoordinati aħjar biex ikun żgurat konċentrament 
aħjar fuq il-pajjiżi li ma jirċievu għajnuna ta’ xejn (aid-orphan) li ġew ittraskurati;

16. Iħeġġeġ lill-Istati Membri jimplimentaw b’mod sħiħ il-Prinċipji ta’ Pariġi li sar qbil 
dwarhom biex tittejjeb l-effikaċja ta’ l-għajnuna;

17. Jemmen li jeħtieġ li fil-politika ta’ l-iżvilupp Komunitarja l-prijoritajiet speċifiċi skond is-
sess u d-drittijiet tat-tfal jiġu ffukati mill-ġdid bħala drittijiet bażiċi u bħala parti mill-
kriterji ta’ governanza applikati taħt il-Ftehima ta’ Kotonù u bnadi oħra;

18. Jemmen li d-Dokumenti dwar l-Istrateġija għat-Tnaqqis tal-Faqar u d-Dokumenti dwar l-
Istrateġiji tal-Pajjiżi huma għodda potenzjalment importanti biex jintlaħqu l-MDGs, imma 
li għandhom ikunu rriveduti f’konsultazzjoni mal-Parlamenti u mas-soċjetà ċivili u 
għandhom jiffokaw fuq li jintlaħqu l-objettivi ta’ l-MDGs;

19. Jistieden lid-donaturi u lir-riċevituri jappoġġjaw id-dejta ammeljorata għall-
implimentazzjoni u l-monitoraġġ ta’ l-MDGs;

20. Jistieden lill-UE ssaħħaħ is-sħubijiet tagħha ma’ pajjiżi li qed jiżviluppaw b’mod li jkunu 
inkuraġġiti r-responsabilità lejn xulxin u l-obbligi reċiproki billi jkunu stabbiliti punti ta’ 
referenza prevedibbli u dati ta’ skadenza għaż-żjidiet fl-ODA, sabiex ikun iffaċilitat l-
ippjanar tal-pajjiżi riċevituri għal żjidiet fl-investimenti pubbliċi;

21. Jargumenta li r-reviżjoni tal-baġit, li għandha tibda fl-2008, għandha tqis l-irwol li 
għandha l-UE fid-dinja li kulma jmur qed isir dejjem aktar importanti u għandu jgħin l-
infiq fl-iżvilupp biex jiżdied;



PE 388.523v01-00 8/15 PR\664877MT.doc

MT

22. Jinsisti li l-UE u l-gvernijiet sħab għandhom jistabbilixxu mekkaniżmi u għodod ta’ 
monitoraġġ biex ikun żgurat li proporzjon adegwat mill-Għajnuna ta’ Appoġġ tal-Baġit 
Ġenerali ikun jappoġġja l-ħtiġijiet bażiċi, b’mod partikulari s-saħħa u l-edukazzjoni, u 
jisħaq li dan għandu jkun akkumpanjat mill-appoġġ għall-bini tal-kapaċità;

23. Jistieden lill-UE tadotta politika koerenti bejn il-politiki tagħha tal-kummerċ, tal-
koperazzjoni għall-iżvilupp u dawk agrikoli komuni biex ikunu evitati l-impatti diretti jew 
indiretti fuq l-ekonomija tal-pajjiżi li qed jiżviluppaw;

24. Jisħaq fuq il-wegħda tar-Rawnd dwar l-Iżvilupp li sar f'Doha u fuq il-ħtieġa li jkun hawn 
sistemi ta’ kummerċ ibbażati fuq regoli internazzjonali ġusti u ekwi, liema sistemi jkunu 
ddisinjati biex jikkoreġu l-iżbilanċi kummerċjali fil-kummerċ globali, speċjalment f’dak li 
jikkonċerna lill-Afrika;

25. Jistieden lill-Kummissjoni tiżgura li l-Ftehimiet ta’ Sħubija Ekonomika jkunu 
jikkostitwixxu strumenti għall-iżvilupp u għall-eradikazzjoni tal-faqar ta’ l-AKP (ACP);

26. Jinnota li l-komunitajiet il-foqra li jinsabu fil-pajjiżi li qed jiżviluppaw huma l-inqas li 
ikkontribwew għall-bidla fil-klima iżda li se jkunu l-iktar li se jsofru severament mill-
effetti u jistieden lill-UE biex tara li jkun disponibbli finanzjament sinjifikanti sabiex il-
pajjiżi li qed jiżviluppaw ikunu jistgħu jadattaw ruħhom għaż-żjidiet fil-livell tal-baħar, 
għan-nixfa akbar, għad-deżertifikazzjoni, għad-deforestazzjoni u għat-temp estrem;

27. Jisħaq li jekk jintlaħqu l-MDGs, il-proporzjon ta’ nies li qed jgħixu fil-faqar se jonqos bin-
nofs fi żmien għaxar snin - kisba enormi imma wkoll waħda li madanakollu se tħalli mijiet 
ta’ miljuni ta’ nies l-aktar fqar u vulnerabbli maqbuda f’faqar kroniku;

28. Jagħti istruzzjonijiet lill-President tiegħu sabiex jgħaddi dan ir-rapport lill-Kunsill u lill-
Kummissjoni.

NOTA SPJEGATTIVA

DAĦLA

L-Għanijiet ta’ Żvilupp għall-Millennju (MDGs) huma miri għas-sħubija globali li huma 
marbuta biż-żmien u li jistgħu jitkejlu. Madanakollu, filwaqt li ħafna partijiet tad-dinja 
għamlu progress sinjifikanti lejn l-ilħuq ta’ l-MDGs, l-Afrika ‘l isfel mis-Saħara għadha 
serjament ‘il bogħod u hija l-aktar reġjun fqir ifd-dinja.

L-GĦAJNUNA

Fl-2005 l-UE ta’ 15 għamlet pleġġ li tilħaq iz-0.7% tad-Dħul Gross Nazzjonali (GNI) bħala 
Assistenza Uffiċjali għall-Iżvilupp (ODA) sa l-2015, b’mira temporanja ta’ 0.56% sa l-2010.
Mill-inqas nofs iż-żjieda ppjanata minn EUR 26.5 biljuni għal EUR 50 biljun għandha tmur 
għall-Afrika. Il-Kummissjoni Ewropea (KE), fl-evalwazzjoni tagħha ta’ l-Istrateġija ta’ l-UE 
għall-Afrika, kienet diġà stqarret li dawn il-miri se jiġu milħuqa.

Irridu ninnutaw, madanakollu, li l-ODA kien għoli b’mod eċċezzjonali fl-2005 minħabba 
operazzjonijiet kbar fejn ġie mtoffi d-dejn mill-Klabb ta’ Pariġi. L-għajnuna bilaterali għall-
Afrika ‘l isfel mis-Saħara żdiedet bi 23% f’termini reali għal EUR 21 biljun fl-2006, però, 
jekk neskludu t-tafja tad-dejn għan-Niġerja, l-għajnuna bilaterali għar-reġjun żdiedet biss bi 2 
%. Il-konvenzjonijiet ta’ l-għadd użati mill-OECD fil-fatt tassew jippermettu lid-donaturi 
jdaħħlu l-valur nominali tal-kanċellament ta'dejn bħala għajnuna iżda r-realtà hi li t-tnaqqis 
tad-dejn ma jirrappreżentax trasferiment ta’ xi riżorsi ġodda għall-iżvilupp. F’konformità mal-
Kunsens ta’ Monterrej, it-tafja tad-dejn għandu jitneħħa mill-figuri kollha li jkunu maħsuba 
biex jagħtu stampa ċara ta’ livelli ta’ għajnuna reali għall-Afrika.

Jidher ċar li l-MDGs m’humiex se jintlaħqu jekk il-pajjiżi li qed jiżviluppaw li huma l-aktar 
foqra ma jirċevux għajnuna akbar u aħjar biex tkun ikkomplementata l-mobilizzazzjoni tar-
riżorsi domestiċi tagħhom stess. In-NU, l-Unjoni Afrikana, il-G8 u l-UE għandhom jitqajmu 
fuq tagħhom biex jittrattaw l-estimi kurrenti li juru li d-donaturi għandhom ikunu qed 
jibbaġitjaw għall-provvediment ta’ żjidiet ta’ bejn wieħed u ieħor EUR 3.7 biljun fis-sena 
sabiex l-objettiv li jintlaħaq il-livell ta’ EUR 18.7-il biljun f’riżorsi reali għall-Afrika jkun 
jista’ jintlaħaq sa l-2010.

Jeħtieġ li naraw ukoll impenn akbar lejn l-issodisfar tal-Ftehima dwar l-Effikaċja ta’ l-
Għajnuna tad-Dikjarazzjoni ta’ Pariġi, li jkun jiggarantixxi finanzjament essenzjali, fuq 
medda twila ta’ żmien, u li jkun jista’ jiġi mbassar.

Fattur ieħor li jeħtieġ li jinftiehem huwa li hemm numru dejjem akbar ta' donaturi li m'humiex 
fil-Kumitat għall-Assistenza għall-Iżvilupp (DAC), inklużi r-Russja, iċ-Ċina u l-Istati Membri 
ta' l-UE li m'humiex fid-DAC. L-involviment tagħhom għandu jittieħed kont tiegħu, b'mod 
partikulari l-influwenza li għandhom xi wħud fuq il-governanza, il-politika ekonomika u fuq 
it-trasparenza.

AKTAR RIŻORSI GĦALL-IŻVILUPP

L-infiq fl-iżvilupp għandu jiġi meqjus b'mod adegwat meta ssir ir-reviżjoni fundamentali ta' l-
infiq tal-KE, ibda mill-2008.

Għandhom jiġu esplorati wkoll sorsi ta’ finanzjament innovattivi bħala sorsi alternattivi ta’ 
finanzjament minn barra l-ODA. Il-bonds tal-Faċilità ta’ Finanzjament Internazzjonali għat-
Tilqim ġabru EUR 0.75 biljun għat-tilqim permezz ta’ l-Alleanza Globali għall-Vaċċini u t-
Tilqim. Il-ġbir tat-taxxa fuq il-biljetti ta’ l-ajru Franċiż mistenni jtella’ l-ammont ta’ EUR 187 
miljun fis-sena. Tmien pajjiżi Afrikani u erba’ pajjiżi żviluppati ħadu l-ewwel passi biex 
idaħħlu l-ġbir ta’ taxxa fuq l-avjazzjoni.

Bil-Buġit ta’ l-UE u l-Fond Ewropew għall-Iżvilupp (EDF) li issa huma t-tnejn stabbiliti sa l-
2013 u li qed juru biss żjidiet marġinali, żjieda li tkun trid issir fil-finanzjament probabbilment 
se jkollha tiġi mgħoddija mill-pakketti bilaterali ta’ għajnuna ta’ l-Istati Membri, li jimplika 
tnaqqis proporzjonali fl-ammont ta’ għajnuna mill-UE relattiv għall-għajnuna pprovduta lill-
Istati Membri ta’ l-UE individwali. L-Istati Membri għandhom jiżviluppaw strateġiji li se 
jagħmluhielhom possibbli li jgħaddu aktar flus permezz tal-Kummissjoni. Suġġeriment 
wieħed kien li jinħoloq fond speċjali ta' l-MDG li jkun iffukat fuq attivitajiet li jnaqqsu l-faqar 
fil-pajjiżi fqar kollha u li jkun irregolat b'mod trasparenti u li jrid jingħata kont tiegħu.

IT-TAFJA TAD-DEJN

Il-wegħda li d-dejn jiġi mtoffi mija fil-mija (100 %) li saret lill-pajjiżi ta’ l-HIPC fi 
Gleneagles ġiet imwettqa. Is-Sjerra Leone kienet is-sbatax-il pajjiż li laħaq il-punt ta’ 
kompletezza ta’ l-HIPC fl-aħħar ta’ l-2006. Bħalissa tmien pajjiżi jinsabu fil-punt tat-teħid ta’ 
deċiżjoni u tmienja oħra jinsabu fil-punt ta’ qabel ma tittieħed deċiżjoni. It-tafja tad-dejn 
għamlitha possibbli li EUR 420 miljun jkunu diretti mill-ġdid lejn infiq soċjali fl-Afrika, bħal 
m’hi t-tneħħija għal kollox tal-miżati ta’ l-iskejjel f’numru ta’ pajjiżi.

IL-KUMMERĊ

L-UA stiednet lill-komunità internazzjonali tistabbilixxi ‘sistemi ta’ kummerċ li huma ġusti u 
retti u biex jaġevolaw l-aċċess għas-swieq tagħhom’. Meta l-UE qed tinnegozja r-Rawnd ta’ 
Doha bħala blokk ta’ kummerċ wieħed, jidher ċar li huwa qasam fejn l-Ewropa għandha l-
akbar kapaċità li ġġib bidla.

Fil-livell internazzjonali u fil-livell tan-negozjati ta’ l-EPA, il-kundizzjonijiet għall-aċċess 
għas-suq, l-ostakli tekniċi għall-kummerċ u r-Regoli ta’ l-Oriġini restrittivi jeħtieġ li jkunu 
indirizzati, kif għandhom ikunu wkoll il-limitazzjonijiet serji tal-kapaċità.

IL-BIDLA FIL-KLIMA

Il-Panel Intergovernattiv tan-NU dwar il-Bidla fil-Klima saħaq li filwaqt li l-aktar pajjiżi 
foqra tad-dinja kkontribwew l-anqas għall-problema tal-bidla fil-klima, huwa huma li huma 
milquta l-agħar minn dan il-fenomenu.

L-UE diġà ntrabtet li tnaqqas l-emissjonijiet tal-gassijiet serra b’20% sas-sena 2020 u bi 30% 
jekk ikun hemm appoġġ simili minn nazzjonijiet industrijalizzati oħra. Id-donaturi wkoll 

żjiedu l-finanzjament tagħhom għall-programmi ambjentali bejn is-sena 2000 u l-2005 imma 
dan jeħtieġ li jiżdied sabiex il-pajjiżi l-foqra u vulnerabbli jkunu jistgħu jadattaw irwieħhom 
għal-livelli tal-baħar li qed jogħlew, id-deprivazzjoni, iż-żjieda fin-nixfa u temp aktar estrem.
L-UE għandha taħdem ukoll mal-pajjiżi li qed jiżviluppaw sabiex ikunu żviluppati sforzi ta’ 
mitigazzjoni, billi jkunu appoġġjati t-trasferiment ta’ teknoloġiji effiċjenti, nodfa u li 
jiffrankaw l-enerġija u investimenti li jilqgħu kontra l-karbonju.

L-AĊĊESS GĦALL-EDUKAZZJONI

Il-progress lejn it-twettiq ta’ l-MDG għall-edukazzjoni universali huwa wieħed inkoraġġanti 
skond il-Bank Dinji, iżda xorta għad jeħtieġ li 50 miljun tifel u tifla Afrikani jiġu miktuba l-
iskola jekk għandna nilħqu l-mira sa l-2010. L-ewwel mira ta’ l-MDG dwar l-ugwaljanza bejn 
is-sessi - li jitneħħa d-diżlivell edukattivli hemm bejn is-sessi - kienet stabbilita għall-2006 u 
diġà ma ntlaħqitx.

Kemm il-UNESCO u kemm l-Inizjattiva ta’ Rotta Mgħaġġla tal-Bank Dinji (FTI) jinnotaw li 
l-istrateġiji jridu jiżguraw li t-tfal li huma ‘diffiċli biex tilħaqhom’ ikunu jistgħu jieħdu d-dritt 
tagħhom għall-edukazzjoni bażika - dawn jinkludu tfal b’diżabilitajiet, jew minn reġjuni 
remoti, familji li huma foqra b’mod kroniku jew dawk li huma esklużi għal raġunijiet ta’ 
etniċità.

Jeħtieġ li jsir titjib fil-kwalità ta’ l-edukazzjoni u l-UNESCO wissiet li n-numru ta’ għalliema 
tal-primarja fl-Afrika 'l isfel mis-Saħara se jkollu jikber minn 2.4 miljuni għal 4 miljuni sas-
sena 2015 biex tiġi żgurata edukazzjoni primarja universali ta’ kwalità. Huma meħtieġa wkoll 
sforzi appoġġjati internazzjonalment biex il-pajjiżi jkunu megħjuna jibnu l-kapaċità 
nazzjonali biex ikunu jistgħu jsegwu u jimmonitorjaw dak li joħroġ mit-tagħlim.

Is-sħab internazzjonali issa jridu jaħdmu bil-għan li jneħħu d-diżlivell fl-iffinanjar globali li 
hemm fil-preżent li jgħodd l-ammont ta’ madwar EUR 5.3 biljuni fis-sena. Għandna nifirħu 
lill-KE talli qed tiġbor flimkien id-donaturi ta’ l-UE f’Mejju ta’ l-2007 sabiex ikunu jistgħu 
jsiru l-pleġġijiet għall-edukazzjoni bażika.

L-AĊĊESS GĦALL-KURA TAS-SAĦĦA BAŻIKA U T-TAQBIDA KONTRA L-
MARD

Il-provvediment ta’ trattament għal mard speċifiku qed jiżdied iżda s-sistemi tas-saħħa tant 
huma dgħajfa li l-progress fuq l-isforzi biex jitnaqqsu l-mard fit-tfulija u l-imwiet tat-trabi u 
ta' l-ommijiet miexi disperatament bil-mod wisq. Miljun ta’ tfal qegħdin imutu minkejja d-
disponibbiltà ta’ interventi preventattivi sempliċi u rħas. Bl-istess mod, miljuni ta’ nisa 
qegħdin imutu waqt li jkunu qed iwelldu jew minn kawżi relatati mat-tqala. Fl-Afrika, ir-
riskju tal-mewt materna għandu r-rata skandaluża ta’ 1 (omm) minn kull 6 (sitta).

Il-migrazzjoni tal-professjonisti tas-saħħa Afrikani tkompli żżid ma’ dawn il-problemi. L-
Oxfam tikkalkula li fi tnax-il pajjiż fl-Afrika ‘l isfel mis-Saħara, huma biss 10 fil-mija tal-
popolazzjoni qed tkun koperta mill-ħaddiema tas-saħħa.

In-nefqa totali fis-saħħa żdiedet minn 4.1% għal 5.6% tal-prodott gross domestiku (GDP) bejn 
l-1990 u l-2002, imma f’xi pajjiżi l-infiq domestiku staġna jew anke reġa’ lura. Għad fadal 

nuqqas kbir fir-rigward tal-ħtiġijiet ta’ finanzjamemt biex jintlaħqu l-MDGs għas-saħħa, stmat 
b’mod konservattiv mill-Bank Dinji li jammonta għal minn EUR 18.7 biljuni u EUR 37.5 
biljuni fis-sena. Għal darb’oħra il-Fond Globali jeħtieġ il-wegħda ta’ finanzjament sostanzjali 
u prevedibbli fuq medda twila ta’żmien.

Fil-preżent, ‘il fuq minn 90% tar-riżorsi għar-riċerka tas-saħħa jiġu minfuqa għal mard li 
jaffettwa biss għaxra fil-mija tal-popolazzjoni tad-dinja. Is-sistemi tal-patenti setgħu kienu 
qed jaħdmu bħala inċentiv għar-riċerka u l-iżvilupp (R&D) fil-pajjiżi żviluppati imma dan ma 
kienx il-każ għall-mard li ġie ttraskurat li qed jaffettwa lill-foqra.

F’Abuġa fl-2000 sa l-2001, il-gvernijiet Afrikani taw pleġġ li jonfqu mill-inqas 15% mill-
baġit tagħhom għall-miri tal-kura tas-saħħa. Minn dak iż-żmien huma biss ftit il-pajjiżi 
Afrikani li indirizzaw is-sistemi tas-saħħa fil-qofsa ċentrali ta’ żvilupp tagħhom u huma tnejn 
biss, il-Bozwana u Il-Gambja li ssodisfaw l-Impenji ta’ Abuġa.

APPROĊĊ LEJN IT-TWETTIQ TA’ L-MDGs IBBAŻAT FUQ ID-DRITTIJIET

Ir-Rapport dwar l-Iżvilupp Dinji ta’ l-2006 fuq l-ekwità u l-iżvilupp jirreferi għall-
inugwaljanza bejn is-sessi bħala n-‘nassa arketipika ta’ l-inugwaljanza’. Din l-inugwaljanza 
hija riflessa fil-prestazzjoni aktar fqira min-naħa tan-nisa u l-bniet matul il-medda ta' ħafna 
mill-MDGs. Id-discriminazzjoni stabbilita sew li teżisti kontra n-nisa tkompli tipprovdi 
impediment mill-akbar għat-tip ta' progress li se jagħmel it-twettiq ta' l-MDGs possibbli.

L-Unjoni Afrikana ffirmat Karta dwar id-Drittijiet tan-Nisa fl-Afrika. L-UE impenjat ruħha li 
tippromwovi l-ugwaljanza bejn is-sessi fl-azzjonijiet kollha tagħhom, inkluż fil-koperazzjoni 
tagħhom għall-iżvilupp. L-UE ffirmat ukoll id-Dikjarazzjoni ta’ Beiġing u l-Istati Membri 
kollha għandhom sehem fil-Konvenzjoni dwar l-Eliminazzjoni ta’ kull Forma ta’ 
Diskriminazzjoni kontra n-Nisa (CEDAW).

Li jiġu salvati ħajjiet in-nisa jfisser li jiġi żgurat li jkollhom aċċess universali għall-kura tas-
saħħa riproduttiva sesswali u għall-ippjanar tal-familja kif ukoll għall-kura qabel u wara t-
twelid. L-UE għandha tonora l-impenji li saru waqt il-Konferenza Internazzjonali dwar il-
Popolazzjoni u l-Iżvilupp fil-Kajr u għandha tkompli turi t-triq rigward id-drittijiet tas-saħħa 
sesswali u riproduttiva billi jinżammu sħaħ livelli ta' finanzjament għall-għażla kollha kemm 
hi tas-servizzi tal-kura tas-saħħa sesswali u riproduttiva (SRHR).

L-istess kif id-drittijiet tas-sessi huma kwistjoni li tmiss kull aspett, hekk ukoll huma d-
drittijiet tat-tfal u tan-nies b’diżabilità u għandhom jiġu meqjusa fil-politiki u l-programmi 
kollha.

IL-PAĊI U S-SIGURTÀ

Ħafna pajjiżi m’humiex qed jagħmlu progress fit-twettiq ta' l-MDGs u huma ġeneralment 
dawk li jinsabu fi kriżi jew fi żmien wara xi kunflitt. It-titjib tal-koordinazzjoni tas-sigurtà, l-
isforzi ta’ stabbilizzazzjoni, il-politiki umanitarji u operazzjonijiet bi sforzi ta’ żvilupp fuq 
medda twila ta’ żmien huwa essenzjali kif inhi essenzjali wkoll il-ħtieġa ta’ mekkaniżmi 
għall-prevenzjoni tal-kunflitti.

Jeħtieġ li l-UE tappoġġja l-bini tal-paċi imma wkoll li tieħu azzjoni urġenti fir-rigward ta' l-
armamenti ż-żgħar, inkluż appoġġ għat-Trattat Internazzjonali tal-Kummerċ ta' l-Armi.

IL-GOVERNANZA

L-UA adottat Karta tad-Demokrazija, l-Elezzjonijiet u l-Governanza fis-Samit tagħha f’Jannar 
ta’ l-2007 u stabbiliet Mekkaniżmu Afrikan ta’ Reviżjoni bejn il-Pari. Għad hemm aktar li jrid 
isir iżda l-Gana u l-Irwanda pereżempju, irreaġixxew għar-reviżjoni tagħhom u qed jieħdu 
azzjoni. Jeħtieġ li jkun hemm appoġġ għall-parteċipazzjoni ċivili u parlamentari kif ukoll 
għall-involviment politiku tan-nisa. Il-korruzzjoni u t-tixħim jibqgħu kawża ta’ tħassib u 
għandna ninnotaw li l-Inizjattiva għat-Trasparenza ta’ l-Industriji Estrattivi tirrappreżenta pass 
‘il quddiem ta’ importanza kbira.

L-UE se tappoġġja numru ta’ programmi ta’ governanza taħt l-Istrateġija Ewro-Afrikana u l-
Ftehima ta' Sħubija ta' Kotonù tagħmel il-governanza responsabilità kondiviża.

APPOĠĠ MILL-BAĠIT

Filwaqt li l-għajnuna baġitarja lill-pajjiżi ta’ l-AKP (ACP) kienet tgħodd kważi kwart ta’ l-
għajnuna tal-KE f’dawn l-aħħar snin, il-Kummissjoni għandha l-ħsieb li żżid dan is-sehem 
għal aktar minn 50% taħt l-Għaxar Fond Ewropew għall-Iżvilupp (EDF). Għalhekk huwa 
importanti li jkunu stabbiliti mekkaniżmi u għodod ta’ monitoraġġ biex ikun żgurat li l-fondi 
li jkunu sejrin fil-baġit ġenerali ikunu jappoġġjaw direttament l-isforzi ta’ appoġġ biex 
jintlaħqu l-MDGs.

Il-pajjiżi li qed jiżviluppaw jeħtieġu l-appoġġ biex jibnu l-kapaċità tagħhom stess sabiex 
jipproduċu proċess koerenti ta’ l-immaniġġjar ta’ l-iżvilupp. Kwistjoni essenzjali, b’mod 
partikulari fl-Afrika, hi rrelatata mal-kapaċità ta’ assorbiment - huwa importanti li tkun 
rikonoxxuta ċ-ċentralità tal-kapaċità għalbiex jintlaħqu l-MDGs.

Id-donaturi għandhom jiffinanzjaw ukoll il-bini tal-kapaċità parlamentari biex ikunu 
skrutinjati l-baġits u l-politiki tal-gvernijiet tagħhom. Jeħtieġ ukoll li jkun hemm superviżjoni 
akbar mill-Assemblea Parlamentari Konġunta (JPA), peress li x-xogħol tagħha jkopri r-
relazzjoni li torbot legalment u li hi waħda kuntrattwali bejn il-Parlamentari mill-Parlament 
Ewropew u mill-AKP (ACP).

STRATEĠIJI NAZZJONALI MAĦSUBA BIEX JINTLAĦQU L-MDGs

Skond il-UNDP, mill-inqas dsatax-il pajjiż lestew l-evalwazzjonijiet tal-ħtiġijiet ta’ l-MDG, u 
55 oħra jinsabu fil-proċess li jfassluhom. Iżda, s’issa, l-anqas pajjiż wieħed Afrikan bi dħul 
baxx ma għadu rċieva l-appoġġ imwiegħed mill-komunità internazzjonali għall-
implimentazzjoni ta’ dawn l-istrateġiji.

L-UE, in-NU u Istituzzjonijiet Finanzjarji għandhom jappoġġjaw lill-gvernijiet biex  l-
istrateġiji eżistenti tagħhom għall-iżvilupp, bħal m’huma l-PRSPs, iġibuhom konformi ma’ l-
MDGs permezz ta’ proċessi parteċipatorji li jkollhom bażi wiesgħa u għandhom jissodisfaw l-
impenji għaż-żjieda fl-appoġġ bħala parti mill-istrateġiji nazzjonali ta’ żvilupp.

IL-FAQAR FIL-MIRA TAL-KOPERAZZJONI TAL-KE GĦALL-IŻVILUPP

Il-Kunsens Ewropew dwar l-Iżvilupp, l-Artikolu 19 tal-Ftehima ta’ Kotonù u l-Istrument ta’ 
Koperazzjoni għall-Iżvilupp (DCI) kollha jqiegħdu t-tnaqqis u l-eradikazzjoni tal-faqar bħala 
l-objettiv primarju tal-koperazzjoni tal-KE mal-pajjiżi li qed jiżviluppaw. Huwa xi ftit ta’ 
tħassib għall-Parlament Ewropew li fl-2005, l-għajnuna ta’ l-UE għat-trasport u proġetti ta’ 
infrastruttura oħra ammontaw għal madwar EUR 817-il miljun, filwaqt li l-infiq fl-
edukazzjoni u s-saħħa ammonta għal EUR 185 miljun u EUR 239 miljun rispettivament -
għalkemm l-analiżi ta’ l-infiq li fil-fatt sar f’dawn is-setturi fil-kuntest ta’ l-appoġġ baġitarju 
hija waħda diffiċli. Huwa importanti li l-appoġġ tal-KE għas-settur tat-trasport għandu jkollu 
rabta ċara u espliċita mat-tnaqqis tal-faqar.

Hemm tħassib li, filwaqt li l-kriterju għall-appoġġ tal-KE jinkludi d-drittijiet umani u d-
demokrazija, hemm ukoll elementi li jdaħħlu l-interessi ekonomiċi u ġeopolitiċi Ewropej fil-
proċess ta’ l-ipprogrammar. Il-politiki ta’ l-iżvilupp nazzjonali u reġjonali għandhom ikunu 
stabbiliti b’mod demokratiku mill-popolazzjonijiet infushom u l-gvernijiet rispettivi tagħhom 
għandhom jagħtu kont lilhom permezz ta’ istituzzjonijiet demokratiċi u mhux permezz ta’ 
kundizzjonalità li tkun imfassla għall-interessi strateġiċi tad-donaturi stess.

Il-Parlament Ewropew irid jara EDF li jkun aktar flessibbli u adattabbli, b’mod speċjali fid-
dawl tal-fatt li l-MDGs infushom m’humiex immutabbli.

IL-KOORDINAMENT TAD-DONATURI

Il-Kodiċi ta’ Kondotta ta’ l-UE dwar It-Tqassim tax-Xogħol fil-Koperazzjoni għall-Iżvilupp 
hija f’waqtha u għandha l-potenzjal li ttejjeb il-koordinament bejn il-Kummissjoni u l-Istati 
Membri. M’hijiex ħaġa ċerta, madanakollu, kemm fil-fatt jista’ jkollu suċċess kodiċi 
volontarju.

L-AĠENDA TA’ WARA L-MGD

Anke jekk l-obbligi ta’ l-MGD jkunu ssodisfati xorta se jkun għad hemm miljuni ta’ nies li 
huma foqra b’mod kroniku li ma jkunux ġew milħuqa. Strateġija globali għall-eradikazzjoni 
tal-faqar tieħu ż-żmien biex tevolvi, għalhekk, sa l-2010, l-UE għandha jkollha stabbilita 
strateġija mfassla biex tegħleb dik il-problema.

KONKLUŻJONI

Rajna l-kanċellament ta’ mija fil-mija tad-djun multilaterali, ħaġa li qatt ma kienet saret qabel, 
imma dwar l-għajnuna jeħtieġ li naraw bidla fir-ritmu għaliex meta nneħħu d-dejn għal 
kollox, l-għajnuna Ewropea m’hijiex qed tikber biżżejjed biex tissodisfa l-pleġġijiet li saru fi 
Gleneagles. Rigward il-kummerċ, il-progress huwa wieħed ta’ diżappunt, speċjalment peress 
li bidliet fir-regoli tal-kummerċ ikunu aktar ta’ benefiċċju għall-foqra milli kieku 
nimmultiplikaw l-għajnuna għal ħames darbiet.

Fis-sena 2005 eluf miċ-ċittadini tagħna mmarċjaw taħt l-islogan 'Lill-Faqar Ejjew Nagħmluh 
Storja ta' l-Imgħoddi’ (Make Poverty History) u l-‘Oxfam’ iddikjarat li diġà qiegħdin naraw 
‘titjib veru fil-ħajja ta’ xi wħud mill-aktar nies foqra tad-dinja’. Wasal iż-żmien li nagħirfu li 
kien hemm bidla soċjali u politika u fehim dejjem akbar li m’għandniex inkunu qed nitolbu 
għall-karità imma għandna nkunu qed nitolbu għall-ġustizzja.


